
sakalAvatArasAmyarUpam

સકલાવતારસામ્યરૂપમ્

શ્રીમદાચાર્યચરણાનાં સકલાવતારસામ્યરૂપં નિરૂપ્યતે ।
(શ્રીહરિરાયચરણાઃ)

યથા શ્રીમદ્વરાહેણ દંષ્ટ્રયા ચોદ્ધૃતા મહી ।
હિરણ્યાક્ષશ્ચ નિહતો ગોદ્વિજામરદુઃખદઃ॥ ૧॥
તથા શ્રીવાગધીશેન નષ્ટા ભક્તિઃ સમુદ્ધૃતા ।
નિહત્ય ભક્તદ્વેષ્ટારં દુષ્ટસઙ્ઘં  ભયપ્રદમ્॥ ૨॥
યતોઽથ વલ્લભાધીશો વિખ્યાતઃ પૃથિવીતલે ।
રોષદૃક્પાતસમ્પ્લુષ્ટભક્તદ્વિડિતિ નામતઃ॥ ૩॥
ઇતિ વારાહસામ્યમ્॥ ૧॥
સનન્દનાદયો દેવા બ્રહ્મચર્યપ્રકાશકાઃ ।
બભૂવુર્બ્રહ્મણઃ પુત્રાઃ શુદ્ધમાર્ગપ્રવર્તકાઃ॥ ૪॥
તથાયમપિ વાગીશો હ્યન્યસ્ત્રીસઙ્ગમત્યજત્  ।
અત એવાસ્ય નામાસ્તિ સુપૂરિતઃ રહઃપ્રિયઃ॥ ૫॥
પતિવ્રતાપતિશ્ચેતિ તેન તદ્વદ્બભૂવ સઃ ।
બ્રહ્મચર્યત્વસંસિદ્ધિસ્તેન જાતા મહાપ્રભોઃ॥ ૬॥
ઇતિ સનકાદિસામ્યમ્॥ ૨॥
યથા શ્રીનારદઃ પઞ્ચરાત્રં વ્યરચયત્પ્રભુઃ ।
યસ્મિન્સેવાપ્રકારશ્ચ સ્ફુટં શ્રીમાનકલ્પયત્॥ ૭॥
ભક્ત્યાચારોપદેષ્ટાભૂત્કર્મમાર્ગપ્રવર્ત્તકઃ॥ ૮॥
યેનાચારશ્ચ યજ્ઞશ્ચ પુષ્ટિમાર્ગઃ પ્રવર્ત્તિતઃ   ।
તતોઽયં યજ્ઞકર્તા ચ યજ્ઞભોક્તેતિ વિશ્રુતઃ॥ ૯॥

ઇતિ નારદસામ્યમ્॥ ૩॥
યથા નારાયણો દેવો ગન્ધમાદનવાસભાક્ ।
કામસેનાં વિજિત્યાશુ તિષ્ઠત્યેકાન્ત ઈશ્વરઃ॥ ૧૦॥
તથાયમપિ દુષ્ટૌઘં વિજિત્ય કરુણાનિધિઃ ।
કૃષ્ણપ્રિયે વ્રજેઽવાત્સીદ્યતોઽયં શ્રીવ્રજપ્રિયઃ॥ ૧૧॥
ઇતિ નારાયણસામ્યમ્॥ ૪॥
યથા શ્રીકપિલઃ સાઙ્ખ્યમુક્ત્વાઽજ્ઞાનમપાહરત્ ।
જીવાનાં દુષ્ટમનસાં દેવહૂતીપ્રિયાવહઃ॥ ૧૨॥
તથાણુભાષ્યવ્યાખ્યાનાદયમપ્યખિલેશ્વરઃ ।
વિનાશ્યાજ્ઞાનપટલં ચરતાં નિજવર્ત્મનિ॥ ૧૩॥
બભૌ સર્વત્ર વિજયી શ્રી‍ઇલમ્માપ્રિયાવહઃ ।
અત એવાસ્ય નામોક્તં સૂત્રભાષ્યપ્રવર્ત્તકઃ॥ ૧૪॥
ઇતિ કપિલસામ્યમ્॥ ૫॥
આન્વીક્ષિકીં  યથા દત્તઃ પ્રહ્લાદાદિભ્ય ઉક્તવાન્ ।
નાનાવાક્યપ્રચારેણ દૃઢીકૃત્ય સતાં મતમ્॥ ૧૫॥
તથાયમપિ વાગીશઃ સમાશ્રિત્ય સતાં મતમ્ ।
ભક્ત્યાચારોપદેશાર્થ નાનાવાક્યનિરૂપકઃ॥ ૧૬॥
તદર્થમેવ ભગવાન્ કથયામાસ વૈ બહૂન્ ।
સ્તવાન્કૃષ્ણાશ્રયાદ્યાંશ્ચ પ્રભુઃ શ્રીકૃષ્ણહાર્દવિત્॥ ૧૭॥
ઇતિદત્તસામ્યમ્॥ ૬॥
યથા યજ્ઞાવતારશ્ચ યામાદિદ્વાદશાત્મજૈઃ ।
સાર્દ્ધં ગુણગણાબ્ધિશ્ચારક્ષત્સ્વાયમ્ભુવાન્તરમ્॥ ૧૮॥
તથા શ્રીવલ્લભાધીશઃ કુમારાભ્યાં ચ નપ્તૃભિઃ ।
દૂરીકૃત્યાસુરાન્ સર્વાનપાત્સારસ્વતાન્તરમ્॥ ૧૯॥
ઇતિયજ્ઞાવતારસામ્યમ્॥ ૭॥
યથા શ્રીઋષભો દેવઃ પુત્રાણાં જ્ઞાનદોઽભવત્ ।
અજ્ઞાનાન્તર્દ્ધિરમલઃ   પુંસાં મોહાબ્ધિમજ્જતામ્॥ ૨૦॥

તથાયં ચાજ્ઞાતલીલો નામ્ના ખ્યાતશ્ચ ભૂતલે ।
સ્વવંશે સ્થાપિતાશેષસ્વમાહાત્મ્યશ્ચ સોઽભવત્॥ ૨૧॥
ઇતિ ઋષભદેવસામ્યમ્॥ ૮॥
યથા શ્રીપૃથુરાજા ચ ગોરૂપોર્વીં દુદોહ વૈ ।
સર્વજીવાર્થમનઘો મહારાજોઽવસેવિતઃ॥ ૨૨॥
તથા મહેન્દિરાસ્વામી સામવેદસમુદ્ભવઃ ।
ઋગ્ધેનૂઃ સન્દુદોહાથ ભક્તેચ્છાપૂરકાહ્વયઃ॥ ૨૩॥
પુષ્ટિમાર્ગપ્રચારાર્થં શુદ્ધદ્વૈતમતાપ્તયે ।
લીલામૃતરસૌઘાદ્રિકૃતાખિલશરીરભૃત્॥ ૨૪॥
ઇતિ પૃથુસામ્યમ્॥ ૯॥
ભક્તં યથૈકં મત્સ્યસ્તુ સત્યવન્તમપાત્પ્રભુઃ ।
જલાત્પ્રલયકાલીનાત્ માત્સ્યં સંશ્રાવયઞ્જનાન્॥ ૨૫॥
તથા શ્રીવલ્લભેશસ્તુ સંસારભયવારિધેઃ ।
ભક્તાનપાદ્બહૂન્ શ્રીશઃ શ્રાવયિત્વા સુબોધિનીમ્॥ ૨૬॥
સુરાસુરાણામુદધિં  મથ્નતામમૃતં યદા ।
ભૂતોઽપ્રાપ્તામૃતાનાં ચ ક્લિશ્યતાં તેન કર્મણા॥ ૨૭॥
ઇતિ મત્સ્યસામ્યમ્॥ ૧૦॥
યથા શ્રીકમઠઃ સાક્ષાદ્દધે મન્દરપર્વતમ્ ।
પુષ્ટે ચ હાટકમયં લક્ષયોજનવિસ્તૃતે॥ ૨૮॥
તથૈવ દૈવજીવાનામસુરાણાં ચ વાક્પતિઃ ।
ક્લિશ્યતાં ભવસિન્ધૌ ચ મોક્ષપીયૂષહેતવે॥ ૨૯॥
ગૃહીત્વા જ્ઞાનસર્પસ્ય મુખપુચ્છૌ મહાપ્રભુઃ ।
તદા પ્રલુપ્તં નિગમપર્વતં ચોદ્દધાર હ॥ ૩૦॥
દુષ્ટોત્થાપિતપાખણ્ડવિષં ભૂરિ પરાક્રમમ્ ।
પત્રાવલમ્બનશિવરૂપેણાથ પપૌ મુદા॥ ૩૧॥
ઇતિ કમઠસામ્યમ્॥ ૧૧॥
યથા ધન્વતરિઃ પુંસાં સ્મૃતિમાત્રાર્તિનાશનઃ   ।

તથા સતામયમપિ સ્મૃતિમાત્રાર્તિનાશકઃ  ॥ ૩૨॥
ઇતિ ધન્વતરિસામ્યમ્॥ ૧૨॥
યથા શ્રીમોહિની દૈત્યાન્ મોહયિત્વાઽથ ચાક્ષુષૈઃ ।
દૈત્યોત્સઙ્ગગતં  પાત્રં સુધાયાઃ પ્રાપ્ય નિર્મલમ્॥ ૩૩॥
સુરેભ્યશ્ચામૃતં ભૂયો દદૌ દૈત્યેભ્ય એવ ન ।
પુરુષોઽપિ મહાવિષ્ણુર્ધૃત્વા સ્ત્રીરૂપમદ્ભુતમ્॥ ૩૪॥
એવં શ્રીવલ્લભોઽપીશો નષ્ટં વેદમનુત્તમમ્ ।
ઉદ્ધૃત્ય જગતાં નાથો નિજભક્તાર્થમાદરાત્॥ ૩૫॥
વિરુદ્ધાશ્રયતો દુષ્ટાન્ મોહયિત્વા મહાપ્રભુઃ ।
તેન સમ્મથ્ય નિગમગિરિણાસ્મિન્ભવે શુભમ્॥ ૩૬॥
પુષ્ટિરૂપામૃતમયં નિષ્કાસ્ય ગુણવારિધિઃ ।
દેવેભ્યોઽદાદસુરેભ્યો ન દદૌ ભક્તવત્સલઃ॥ ૩૭॥
પૂર્વમાસીત્ સ્વયમપિ વલ્લભોઽથ દ્વિતીયકે ।
અવતારે સમ્બભૂવ વાક્પતિઃ પુરુષાકૃતિઃ ॥ ૩૮॥
ઇતિ મોહિનીસામ્યમ્॥ ૧૩॥
અથ સકલજગદાર્તિતટિનીપતિવારકો   ભગવાન્નૃસિંહો 
યથા સ્તમ્ભાદાવિર્ભૂય હિરણ્યકશિપું કરાગ્રેણ વિદાર્ય
નિજભક્તં પ્રહ્લાદં રરક્ષૈવં ભગવાન્ શ્રીવલ્લભાધીશોઽપિ
ચમ્પકારણ્યે વીતિહોત્રાત્પ્રકટીભૂયાખિલદુઃખદાતારં
જીવાજ્ઞાનરૂપમહાદૈત્યં સદ્વાક્યપ્રચારનખૈર્ભિત્ત્વા 
પ્રહ્લાદરૂપવૈષ્ણવવૃન્દમરક્ષદિત્યત એવ ઉગ્રપ્રતાપ ઇતિ
નામનિર્દેશ ઇતિ॥ ૩૯॥
ઇતિ નૃસિંહસામ્યમ્  ॥ ૧૪॥
અથ ચ યથાઽખિલગીર્વાણકદમ્બસમીડિતગરિષ્ઠ-

ગુણગણપટલો ભગવાન્ વામનઃ કશ્યપસુતં આદૌ
ભિક્ષુરૂપં ગૃહીત્વા બલેઃ સર્વસ્વમાચ્છિદ્ય વવૃધે પુનશ્ચ
તેન સમ્પૂજિતસ્તમનુગૃહ્યાન્તર્દધે તથૈવ ભગવાનિલાપતિઃ
શ્રીલક્ષ્મણરાજકુમારઃ શુદ્ધઃ ભિલુકવદ્રૂપં સમાશ્રિત્ય

તત્ર ચ મહાભિમાનિનં પણ્ડિતસમૂહં વિજિત્યાચાર્યપદવીં
ચ પ્રાપ્ય વિદ્યાનગરાધીશ્વરમનુગૃહ્ય તેષાં નિરુત્તરાણાં જયેન
પુષ્ટિમાર્ગમાર્ત્તણ્ડોદયં કૃત્વા  માતુલાભિમાનં ચાહત્ય
કનકાભિષેકાપ્તયશઃપ્રસારેણ વૃદ્ધિં  પ્રાપ્ય પૃથિવીં
પર્યક્રામદિતિ॥ ૪૦॥
ઇતિ વામનસામ્યમ્॥ ૧૫॥
યથા દ્વિજદ્રોહકારાન્ જઘાન ક્ષત્રિયાન્ બહૂન્ ।
પરશ્વધેન તીક્ષ્ણેન રેણુકાનન્દવર્ધનઃ॥ ૪૧॥
તથા શ્રૌતદ્રોહકરાન્ યઃ સ્માર્તાનસુરાન્ પ્રભુઃ ।
પત્રાવલમ્બખણ્ડેન જિત્વા ચક્રે નિરુત્તરાન્॥ ૪૨॥
ઇતિ પરશુરામસામ્યમ્॥ ૧૬॥
કલિકાલમલગ્રસ્તાન્ જીવાનાલોક્ય દુર્મતીન્ ।
મન્દભાગ્યાંસ્તથા દુષ્ટાન્ શ્રીમાન્ સત્યવતીસુતઃ॥ ૪૩॥
શ્રીમદ્ભાગવતાલાપાદુદ્દધાર દયાપરઃ ।
પાષણ્ડતિમિરાક્રાન્તજીવજાલં દ્વિધાઽકરોત્॥ ૪૪॥
તથા મહાપ્રભુરપિ દુષ્ટાધ્વાર્ણવમજ્જિતાન્ ।
જીવાનાલોક્ય ભગવાન્ પુષ્ટિમાર્ગોપદેશતઃ॥ ૪૫॥
અઙ્ગીકૃત્ય  મન્ત્રદાનાચ્ચક્રે ભયવિવર્જિતાન્   ।
પુત્રપૌત્રપ્રપૌત્રાદ્યૈઃ કરોતિ ચ કરિષ્યતિ॥ ૪૬॥
ઇતિ વેદવ્યાસસામ્યમ્॥ ૧૭॥
અયોધ્યાધિપતી રામઃ સેતું કૃત્વા  યથાર્ણવે ।
સ્વસેનાં સ્થાપયામાસ જિગ્યેઽસુરચમૂર્દ્રુતમ્ ॥ ૪૭॥
તથેલમ્માકુમારોઽપિ શ્રીમદ્ભાગવતાર્ણવે ।
સેતું સુબોધિનીરૂપં વિધાયાતારયજ્જનાન્॥ ૪૮॥
જિગાયાસુરવર્ગં ચ વૈષ્ણવદ્વેષકારકમ્ ।
શ્રીભાગવતપીયૂષસમુદ્રમથનક્ષમઃ॥ ૪૯॥
ઇતિ દાશરથિરામસામ્યમ્॥ ૧૮॥

અથ યથા સકલજગદભીષ્ટસમ્પાદકઃ શ્રીભગવાન્
શ્રીનન્દરાજકુમારો નિજસહોદરેણ શ્રીરેવતીરમણેન
પૂર્ણારેવતીરમણસદૃશેન સારસ્વતકલ્પેઽવતીર્ય દુષ્ટ-

કદમ્બરૂપં ભૂભારમુજ્જહાર સ્વહસ્તમારણેન ચ તન્મોક્ષં
ચકારૈવમસાવપિ ભગવાન્ પુરુષોત્તમો નારાયણાદિ-

દીક્ષિતાનાં સોમયાગફલસ્વરૂપઃ શ્રીલક્ષ્મણાઙ્ગજઃ
કલાવવતીર્ય પુત્રાભ્યાં શ્રીગોપીનાથવિઠ્ઠલાભ્યાં સહાષ્ટા-
ક્ષરદાનેન નિગદદાનેન ચ કેનચિદપરાધવિશેષેણ વિનષ્ટ-

મતીન્ અત એવ ગોલોકચ્યુતાન્ જીવાનુદ્દધારેતિ॥ ૫૦॥
ઇતિ શ્રીકૃષ્ણસામ્યમ્॥ ૧૯॥
યથા હલધરઃ શ્રીમાન્ નિજાનન્દાબ્ધિમજ્જિતઃ ।
કૃષ્ણસૌખ્યપ્રયત્નાત્મા રોહિણ્યાનન્દવર્ધનઃ॥ ૫૧॥
કિઞ્ચ-

નિજભાણ્ડકારકાણામભીષ્ટદાતાઽથ રેવતીશ્રેષ્ઠઃ ।
શ્રીપુષ્ટિમાર્ગસંસ્થૈઃ સદ્ભિઃ સેવ્યો વ્રજેશવન્નિત્યમ્॥ ૫૨॥
તથાયમપિ વાગીશો નામભિસ્તત્સદ્રક્ષકૈઃ ।
વિખ્યાતસ્ત્રિષુ લોકેષુ કૃષ્ણાનુગ્રહભોજનઃ॥ ૫૩॥
આનન્દઃ પરમાનન્દઃ પૂર્ણાનન્દો જગદ્ગુરુઃ ।
સ્વાનન્દતુન્દિલશ્ચેતિ ઇલમ્માનન્દવર્ધનઃ॥ ૫૪॥
અદેયદાનદક્ષશ્ચ શ્રી‍અક્કાપ્રાણવલ્લભઃ ।
ભક્તેચ્છાપૂરકઃ કૃષ્ણભક્તિકૃન્નિખિલેષ્ટદઃ॥ ૫૫॥
ઇતિ હલધરસામ્યમ્॥ ૨૦॥
અથ ચ યથા ભગવાન્ બુદ્ધો દેવકાર્યાર્થં સર્વાન્
વિનિન્દ્ય વિશ્વવૈપરીત્યં કર્માચરન્ સર્વાન્ દૈત્યાન્
મોહયામાસ તથયમપિ ભગવાન્ શ્રીકૃષ્ણાખ્યઃ
પ્રાકૃતાનુકૃતિવ્યાજમોહિતાસુરમાનુષઃ  ઇતિનામાનુ-
કરણસમ્પન્નો વૈષ્ણવાનાં વૈપરીત્યં કર્મ પ્રકાશયન્
નિગૂઢહૃદયત્ત્વં ચ દર્શયન્ સન્ન્યાસધારણમઙ્ગી -
કૃત્યાસુરસ્ય મોહલીલામાચચારેતિ॥ ૫૬॥

ઇતિ બુદ્ધસામ્યમ્॥ ૨૧॥
હયગ્રીવો યથા નષ્ટવેદાવિર્ભાવકારકઃ ।
તથાયમપિ વેદોક્તં નષ્ટમાર્ગમદશર્યત્॥ ૫૭॥
ઇતિ હયગ્રીવસામ્યમ્॥ ૨૨॥
હંસો યથા ચ મહતાં પુત્રાણાં બ્રહ્મણઃ પુરા ।
જ્ઞાનદઃ સમ્બભૂવેહ બ્રહ્માનુગ્રહકારકઃ॥ ૫૮॥
તથા મહાપ્રભુરપિ મહતાં જ્ઞાનદોઽભવત્ ।
હનુમત્સદૃશાનાં ચ રામસન્તોષકારકઃ॥ ૫૯॥
ઇતિ હંસસામ્યમ્॥ ૨૩॥
કલ્કિર્યથા કલેરન્તે જીવાજ્ઞાનં વિનાશયન્ ।
ભદ્રપ્રદશ્ચ જીવાનાં સમ્ભવિષ્યતિ સર્વતઃ॥ ૬૦॥
એવં વૈશ્વાનરોઽપીશઃ કલિનષ્ટં ચ દુર્બલમ્ ।
પુષ્ટિમાર્ગં પુનઃ શ્રીમાન્દ્યોતયિષ્યતિ નિર્મલમ્॥ ૬૧॥
પુષ્ટિમાર્ગં તુ ભગવાન્ સર્વકાલે તુ રક્ષતિ ।
પુત્રપૌત્રાદિરૂપૈશ્ચ દુર્લભાઙ્ઘ્રિસરોરુહઃ ॥ ૬૨॥
ભૂતેષુ ચ ભવિષ્યેષુ વર્ત્તમાનેષ્વપીશ્વરઃ ।
ચતુર્યુગેષુ કૃતભુગ્ માર્ગં રક્ષતિ રક્ષતિ॥ ૬૩॥
ઇતિ કલ્કિસામ્યમ્॥ ૨૪॥
એવં સર્વાવતારાણાં ગુણકર્મપરાક્રમાન્ ।
દધાતિ નિતરાં સન્તઃ શ્રીમાઁલ્લક્ષ્મણનન્દનઃ॥ ૬૪॥
તસ્માત્સર્વૈર્વૈષ્ણવૈશ્ચ ત્રૈલોક્યે વિબુધેશ્વરઃ ।
પ્રકીર્તિતઃ   કૃષ્ણરૂપઃ શ્રીપૂર્ણપુરુષોત્તમઃ॥ ૬૫॥
અતઃ સ એવ સંસેવ્યો વૈષ્ણવૈઃ પાપભીરુભિઃ ।
ધ્યાતવ્યઃ સ્મરણીયશ્ચ તૈલઙ્ગતિલકઃ  પ્રભુઃ॥ ૬૬॥
આર્યા-
અસ્ય શ્રવણાત્પાઠાત્પ્રભવેત્પુંસામભેદત્વમ્ ।
શ્રીમન્નન્દકુમારવાક્યત્યોશ્ચાપિ નૂનમુર્વ્યાં વૈ॥ ૬૭॥

એતન્મદુદિતં બાલસ્વભાવાદ્વંશવત્સલઃ ।
શ્રીવલ્લભાચાર્યનામા પ્રભુઃ ક્ષામ્યતુ સર્વથા॥ ૬૮॥
સ્વકીયં શ્રીવલ્લભીયં મામાનન્દનિધિર્હરિઃ ।
નિઃસાધનં ચ વૃણુતે સ કૃષ્ણઃ શરણં મમ॥ ૬૯॥
ઇતિ શ્રીહરિદાસવિરચિતં શ્રીમહાપ્રભુસર્વાવતારસામ્યનિરૂપણં

સમ્પૂર્ણમ્ ।

